Antur yr Actau


“Brechdan sardîns, rhywun?”
Actau pennod 27, adnod 13-26
Rydyn ni’n gwybod o 2 Corinthiaid 11.25 bod Paul yn hen law mewn sefyllfa fel yma - roedd wedi bod mewn llongddrylliad tair gwaith yn barod ac yn amlwg wedi dysgu o’r profiadau hynny.  Paul sy’n cymryd drosodd pan mae pawb wedi colli gobaith.  Mae’r llong yn drifftio, fuon nhw bron â cholli’r cwch glanio, maen nhw wedi colli tacl y llong a dydyn nhw ddim yn gallu gweld yr haul na’r sêr i’w helpu i wybod ble maen nhw.  Ac ar ben popeth, does neb wedi bwyta ers dyddiau.  

Mae yna ddywediad Saesneg - so heavenly minded that there are of no earthly use!  Nid un felly ydy Paul! Mae’n perswadio pawb i fwyta ac mae hynny’n eu helpu i wynebu’r hyn sydd o’u blaen.  
Mae Paul hefyd yn helpu nhw wrth siarad am ofal ac addewidion Duw. Ar ôl dweud  Dylech fod wedi gwrando arna i a pheidio hwylio o ynys Creta, byddech chi wedi arbed y golled yma i gyd wedyn, dyna ni.  Dydy o ddim yn dal ymlaen a swnian “Fe ddywedais i, yn do, ond na, doeddech chi ddim am wrando...!” (ydych chi’n gwrando, mam a dad?) 
Felly mae Duw hefyd. Mae am i ni ddeall ein bod ni’n gwneud camgymeriadau, yn gwneud dewisiadau anghywir mewn bywyd, ac mae am ein gweld ni yn dod i’r pwynt lle dyn ni’n barod i gydnabod hynny a dweud sori (edifarhau).  Ond wedyn mae’n symud ni ymlaen.  Wrth i ni ddarllen hanes y cymeriadau ddaeth at Iesu, rydyn ni’n gweld bod nhw’n newid, ac yn cael cyfle newydd. Dydy Iesu ddim yn dal ati i atgoffa Pedr o’i gamgymeriadau, ond yn ei anfon allan i weithio drosto.   Dyma pam ddaeth Iesu i’r byd, nid i gondemnio ond i roi bywyd – darllena Ioan 3:16. 

Mae Paul yn dweud wrth bawb ar y llong: Felly codwch eich calonnau! Dw i’n credu fod popeth yn mynd i ddigwydd yn union fel mae Duw wedi dweud wrtho i.
A dw i hefyd yn credu beth mae’r  Beibl yn ei ddweud am Dduw yn gwrando gweddi, am faddeuant trwy ffydd yn Iesu Grist, am help yr Ysbryd Glân..........ac yn y blaen.

Felly, gwranda ar Paul!  Côd dy galon!     

